
Hulihia Ke Au Ka Papa Honua O Ka Moku  
Hoala o Hiiaka i ke kaikuaana 
Poepoe, 22 May 1908 
 
1. Hulihia ke Au, ka Papa Honua o ka Moku 
2. Hulihia papio e ia i lalo ke alo 
3. E Uli e! Aui ia!! 
4. Maliu ia mai ka ulono a ka pokii  
5. Ko pokii holo kia, kau kia manu o Laa  
6. Ua laa au i ko leo e ke hoa 
7. Kuu hoa, kuu poli, kuu poli waiu hoi 
8. E Hulihia i Manuakele 
9. Hulihia i ka unukoakoa a Ku 
10. Ka maka o Ku, ka Aha o Makiilohelohe 
11. Ka Aha nana i hikii paa o Hulahula 
12. Ua kalakala ia, ua wekewekea ia 
13. Ua hemo akula ka piko o ka aina 
14. Ua kala ka alihi pohaku ku 
15. Me ka upena aku o Ihuaniani 
16. Me ka ulu onini o Laa 
17. Laa wale hoi kuu leo ia oe e 
18. O ka manu ai aku laahia 
19. Keiki ehu, kama ehu a Kanaloa 
20. Loa ka imina a ke aloha 
21. Ua mokuhia ka makamaka, ka lino 
22. Ua kaa ia e ka Ua lena a Lono e 
23. Na Lono, na ka Mano Niuhi kiai moku 
24. E moku ka po e wehe ka pawa o ke ao 
25. E ao hoi  
26. E Pele e! Huli ka la 
27. E Pele e! Huli ka po 
28. E Pele e! Moku ka pawa o ke alaula 
29. E Pele e! Hemo ka alihi o ke alaula 
30. E Pele e! Hii ke aka i ka malamalama 
31. E Pele e! Kaukauli ana oe 
32. E Pele e! Uhi, uha mai ana oe 
33. E Pele e! E ala mai hoi 
 
 
 
 


